
[bookmark: bookmark14][bookmark: bookmark15]“PËR DISA NDRYSHIME DHE SHTESA NË LIGJIN NR. 36/2020 “PËR PROKURIMET NË FUSHËN E MBROJTJES DHE TË SIGURISË”


I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Ky projektligj ka për qëllim përmirësimin e ligjit nr. 36/2020 “Për prokurimet në fushën e mbrojtjes dhe të sigurisë” dhe hartohet në përgjigje të kërkesave të adresuara nga institucionet kompetente për të përmirësuar legjislacionin e prokurimit në fushën e mbrojtjes dhe sigurisë.

Nëpërmjet këtyre ndryshimeve synohet adresimi i problematikave të evidentuara gjatë zbatimit të ligjit aktual dhe përforcimi i kornizës ligjore në funksion të objektivit kryesor të sigurisë kombëtare, harmonizimi i përkufizimeve që lidhen me sigurinë e informacionit të klasifikuar, si dhe përafrimi i mëtejshëm me standardet e Bashkimit Evropian, duke përfshirë harmonizimin me Direktivën 2009/81/KE të Parlamentit Evropian dhe të Këshillit, datë 13 korrik 2009 “Mbi koordinimin e procedurave dhe dhënien e disa kontratave për punë, furnizime dhe shërbime nga autoritetet kontraktore apo ente në fushat e mbrojtjes dhe sigurisë dhe që ndryshon direktivat 2004/17/KE dhe 2004/18/KE”, të ndryshuar.

Një tjetër objektiv është shtimi i autoriteteve kontraktore, me agjencitë e zbatimit të ligjit që kanë kompetenca dhe juridiksion në luftën kundër korrupsionit dhe krimit të organizuar, duke synuar forcimin dhe garantimin e zbatimit të kuadrit ligjor për policinë gjyqësore, për pajisjen me armë zjarri dhe për përdorimin e armëve të zjarrit brenda kompetencave respektive të agjencive të zbatimit të ligjit, në funksion të qëllimit dhe objektivit kryesor për të parandaluar dhe luftuar të gjitha format e korrupsionit të nivelit të lartë dhe krimit të organizuar.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTAVE TË TJERA POLITIKE

Projektligji “Për disa ndryshime dhe shtesa në ligjin nr. 36/2020 “Për prokurimet në fushën e mbrojtjes dhe sigurisë’” nuk është parashikuar në Programin e Përgjithshëm Analitik të Projektakteve që do të paraqiten për shqyrtim në Këshillin e Ministrave për vitin 2025, për Ministrinë e Mbrojtjes.
Ky projektakt nuk përbën ndalesë nga ligji nr.10 019, datë 29.12.2008, “Kodi Zgjedhor i Republikës së Shqipërisë” i ndryshuar.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Projektligji mbështetet në propozimet dhe analizat e institucioneve përgjegjëse, konkretisht të Agjencisë të Prokurimit Publik, Komisionit të Prokurimit Publik, Byrosë Kombëtare të Hetimit, Autoritetit Kombëtar për Sigurinë e Informacionit të Klasifikuar, si dhe strukturave përgjegjëse në Ministrinë e Mbrojtjes.

Problematikat që synohen të adresohen përfshijnë harmonizimin e përkufizimeve që lidhen me sigurinë e informacionit të klasifikuar, me përcaktimet e bëra në ligjin nr. 10/2023 “Për informacionin e klasifikuar”, me të drejtën e ankimit në çdo fazë, afatet e ankimit, afatet e dorëzimit të ofertave, rishikimin e kufijve monetarë, specifikimet teknike, nënkontraktimin, paraqitjen e ankesave që nuk përmbajnë informacion të klasifikuar nëpërmjet Sistemit të Ankesave Elektronike, shtimi i autoriteteve kontraktore, me agjencitë e zbatimit të ligjit që kanë kompetenca dhe juridiksion në luftën kundër korrupsionit dhe krimit të organizuar etj.

Gjithashtu, janë adresuar problematika lidhur me harmonizimin e ligjit me Direktivën 2009/81/KE të Parlamentit Evropian dhe të Këshillit, datë 13 korrik 2009 “Mbi koordinimin e procedurave dhe dhënien e disa kontratave për punë, furnizime dhe shërbime nga autoritetet kontraktore apo ente në fushat e mbrojtjes dhe sigurisë dhe që ndryshon direktivat 2004/17/KE dhe 2004/18/KE”, të ndryshuar.

Ndryshimet e propozuara pritet të rrisin transparencën dhe konkurrencën dhe të përmirësojnë funksionimin e përgjithshëm të sistemit të prokurimeve në fushën e mbrojtjes dhe të sigurisë.

IV. VLERËSIMI I LIGJSHMËRISË, KUSHTETUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj është në përputhje të plotë me rendin juridik të brendshëm dhe pjesërisht me atë ndërkombëtar.

V. VLERËSIMI I SHKALLËS SË PËRAFRIMIT ME ACQUIS COMMUNITAIRE (PËR PROJEKTAKTET NORMATIVE)

Projektligji ka për qëllim përafrimin e legjislacionit me Acquis Communautaire, ,me Direktivën 2009/81/KE të Parlamentit Evropian dhe të Këshillit, datë 13 korrik 2009 “Mbi koordinimin e procedurave dhe dhënien e disa kontratave për punë, furnizime dhe shërbime nga autoritetet kontraktore apo ente në fushat e mbrojtjes dhe sigurisë dhe që ndryshon direktivat 2004/17/KE dhe 2004/18/KE”, të ndryshuar.

VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji përbëhet në tërësi nga 13 nene, nëpërmjet të cilave bëhen disa shtesa dhe ndryshime në ligjin nr. 36/2020 “Për prokurimet në fushën e mbrojtjes dhe të sigurisë”.
Në nenin 1, të projektligjit bëhen ndryshime në të gjithë përmbajtjen e ligjit, duke zëvendësuar togfjalëshin “prokurim i klasifikuar”,  me “prokurim në fushën e mbrojtjes dhe të sigurisë që përmban informacion të klasifikuar”, si dhe togfjalëshin “sigurimin e informacionit të klasifikuar” me “sigurinë e informacionit të klasifikuar”, me qëllim unifikimin e terminologjisë me ligjin nr. 10/2023 “Për informacionin e klasifikuar”.
Neni 2 i projektligjit, ndryshon shkronjën “ç”, të pikës 1, të nenit 1, duke qartësuar objektin e ligjit në rastet kur kontratat kanë lidhje me informacionin e klasifikuar. Ky ndryshim bëhet me qëllim unifikimin e terminologjisë me ligjin nr. 10/2023 “Për informacionin e klasifikuar”.
Neni 3 i projektligjit ndryshon pikat 2, 3 dhe 8 të nenit 4, duke bërë  unifikimin e përkufizimeve “Certifikata e Sigurimit Industrial (CSI)”, “Certifikata e Sigurimit të Personelit (CSP)”, dhe “Informacioni i klasifikuar” me ligjin nr. 10/2023 “Për informacionin e klasifikuar”.
Neni 4 i projektligjit, përcakton se, në nenin 10 të ligjit, me qëllim unifikimin e terminologjisë me ligjin nr. 10/2023 “Për informacionin e klasifikuar”, konkretisht në titull, dhe në pikat 3, 4, 5, 6 togfjalëshi “sigurimin e informacionit të klasifikuar”, zëvendësohet me togfjalëshin “sigurinë e informacionit të klasifikuar”, në secilin rast.
Gjithashtu, në nenin 10, pika 2, shkronja “b”, togfjalëshi “ të rinj, që do të identifikohen gjatë zbatimit të kontratës”, hiqet, për arsye se nuk mund të ketë nënkontraktorë që do të identifikohen gjatë zbatimit të kontratës, por vetëm nënkontraktorë të cilët miratohen nga autoriteti kontraktor, përpara lidhjes së kontratës me operatorin ekonomik të shpallur fitues.
Në nenin 5, të projektligjit, bëhen ndryshimet në nenin 12, pika 2, shkronja “a”, me qëllim shtimin e autoriteteve kontraktore, me agjencitë e zbatimit të ligjit që kanë kompetenca dhe juridiksion në luftën kundër korrupsionit dhe krimit të organizuar.
Me anë të këtij ndryshimi synohet forcimi dhe garantimi i zbatimit të kuadrit ligjor për policinë gjyqësore, për pajisjen me armë zjarri dhe për përdorimin e armëve të zjarrit brenda kompetencave respektive të agjencive të zbatimit të ligjit, në funksion të qëllimit dhe objektivit kryesor për të parandaluar dhe luftuar të gjitha format e korrupsionit të nivelit të lartë dhe krimit të organizuar.
Në nenin 6, të projektligjit bëhen ndryshime me qëllim unifikimin e terminologjisë me ligjin nr. 10/2023 “Për informacionin e klasifikuar”.
Në nenin 7, të projektligjit, përcaktohet se në nenin 18, shtohet pika 7,  për të ndaluar referimin në markë prodhimi ose burim specifik apo proces të veçantë në specifikimet teknike, përveç rasteve përjashtimore kur nuk ekziston një mënyrë e mjaftueshme, e saktë apo e kuptueshme e përshkrimit të objektit të kontratës. Ky ndryshim bëhet me qëllim harmonizimin e ligjit me pikën 8 , të nenit 18 të Direktivës 2009/81/KE.
Neni 8 i projektligjit, shton pikën 6, në nenin 24, të LPFMS duke lejuar përdorimin e procedurë së thjeshtuar për punë/mallra/shërbim, kur vlera e përllogaritur e kontratës për një objekt prokurimi është e barabartë ose më e ulët se vlera e përcaktuar e kufirit për procedurat kombëtare. 
Në nenin 9 të projektligjit, bëhen ndryshime në nenin 32 të LPFMS, ku përcaktohen afatet kohore për pranimin e kërkesave për pjesëmarrje dhe për dorëzimin e ofertave, sepse nuk ka parashikime në lidhje me afatin minimal për dorëzimin e ofertave për procedurat “Me negocim, me shpallje paraprake të njoftimit të kontratës” dhe “Dialog konkurrues”  dhe si rrjedhojë, përcaktimi i afatit për dorëzimin e ofertave në procedurat e prokurimit publik të sipërcituara mbetet në diskrecion të autoritetit kontraktor, vendim i cili mund të sjellë problematika në praktikë. Për të adresuar këtë problematikë në pikat 3 dhe 5 të nenit 32, pas togfjalëshit “në fazën e dytë të procedurës të kufizuar, shtohet togfjalësha “, me negocim me shpallje paraprake, dhe dialogut konkurrues”.
Gjithashtu, në pikat 2 dhe 4 të nenit 32 të LPFMS parashikohet afati kohor minimal për dorëzimin e kërkesave për pjesëmarrje për procedurën e kufizuar me negocim pa shpallje paraprake dhe dialogut konkurrues. Duke qenë se burimi kryesor i informacionit për operatorët ekonomik është Buletini i Njoftimeve Publike si dhe për shkak se buletini publikohet një herë në javë (çdo të Hënë), në funksion të garantimit të një afati sa më të arsyeshëm në dispozicion të operatorëve ekonomik për përgatitjen e kërkesave për pjesëmarrje, është bërë riformulimi i pikave 2 dhe 4 të nenit 32 të LPFMS, duke ndryshuar që afati për pranimin e kërkesave për pjesëmarrje, të fillojë nga data e publikimit të njoftimit të kontratës në Buletinin e Njoftimeve Publike. 

Në nenin 10 të projektligjit, përcaktohet se në nenin 36, pika 1, germa “a”, togfjalëshi “të përcaktuara me vendim të Këshillit të Ministrave”, hiqet. Ky ndryshim bëhet sepse është vlerësuar se ka qenë një lapsus i përfshirë në nenin përkatës të LPFMS. Ky formulim në vetvete ka qenë kundërshtues sepse shkaqet e paparashikueshme, me vetë natyrën e tyre nuk mund të përcaktohen apriori në një VKM, pasi ato ndodhin jashtë çdo parashikimi.

Neni 11, i projektligjit, përcakton ndryshime në nenin 37 të LPFMS, të cilat rregullojnë problematika ,të cilat konsistojnë në përsëritje të pikave 1 dhe 2 të nenit 37, si dhe problematika lidhur me termat e përdorur të tilla si: titulli i nenit është “kriteret e kualifikimit” ndërkohë përdoret termi “kriteret e vlerësimit” që është një koncept i ndryshëm nga kriteret e kualifikimit pasi kriteret e vlerësimit janë oferta me çmimin më të ulët dhe oferta ekonomikisht më e favorshme. Sa më sipër, si dhe në funksion të shmangies së paqartësisë së tekstit dhe mundësisë së keqinterpretimit,  kjo dispozitë të riformulohet, duke ndryshuar pikat 1 dhe 3 të nenit 37, si dhe duke shfuqizuar pikën 2.

Në nenin 12 të projektligjit, bëhen ndryshime në nenin 53 të LPFMS. Në kushtet kur “procedura e kufizuar” zhvillohet me dy faza dhe në secilën fazë operatorët ekonomikë njihen me kërkesa për kualifikim, është vlerësuar që në secilën fazë, ofertuesit duhet të kenë të drejtën e ankimit ndaj kritereve për kualifikim që përcakton autoriteti kontraktor. Në vijim të këtij arsyetimi, në kushtet kur për secilën nga fazat e procedurës, autoriteti kontraktor merr një vendim dhe bën një vlerësim të dokumentacionit të paraqitur nga ofertuesit, atëherë edhe për vendimin e autoriteti kontraktor lidhur me vlerësimin e ofertave të paraqitura në të dy fazat është parashikuar nëpërmjet ndryshimeve qartësisht e drejta e ofertuesve për tu ankuar. Nëprmjet këtyre ndryshimeve është parashikuar që afatet e ankimit të fillojnë edhe pas publikimit të njoftimit të anulimit, në rastet e anulimit të procedurave. Gjithashtu, unifikohen afatet e ankimit dhe kudo ku afatet e ankimit parashikohen me 15 ditë, ndryshohen dhe bëhen 10 ditë, si dhe ankesat për procedurat e prokurimit në fushën e mbrojtjes dhe të sigurisë që nuk përmbajnë informacion të klasifikuar, do të paraqiten vetëm nëpërmjet Sistemit të Ankesave Elektronike.

Në nenin 13, përcaktohet se, ky ligj do të hyjë ne fuqi 15 ditë pas botimit në Fletoren Zyrtare.

VII. INSTITUCIONET DHE ORGANET QË NGARKOHEN PËR ZBATIMIN E PROJEKTAKTIT

Për zbatimin e këtij ligji ngarkohen Ministria e Mbrojtjes, autoritetet kontraktore në fushën e mbrojtjes dhe të sigurisë kombëtare dhe autoritetet kontraktore sipas nenit 12 të ligjit nr. 36/2020 “Për prokurimet në fushën e mbrojtjes dhe të sigurisë”. 

VIII. PERSONAT DHE INSTITUCIONET QË KANË KONTRIUBUAR NË HARTIMIN E PROJEKTAKTIT

Ky projektligj është hartuar nga Grupi i Punës i ngritur me urdhrin nr. 383, datë 06.03.2025 të Ministrit të Mbrojtjes, në bashkëpunim me Agjencinë e Prokurimit Publik, Komisionin e Prokurimit Publik, Autoritetin Kombëtar për Sigurinë e Informacionit të Klasifikuar dhe Byronë Kombëtare të Hetimit. 

Projektligji do t`i dërgohet për mendim Ministrisë së Drejtësisë, Ministrisë së Financave, Ministrisë së Brendshme, Ministrit të Shtetit dhe Kryenegociator, Ministrit të Shtetit pë Sipërmarrjen dhe Klimën e Biznesit, Agjencisë së Prokurimit Publik, Komisionit të Prokurimit Publik, Autoritetit Kombëtar për Sigurinë e Informacionit të Klasifikuar, Byrosë Kombëtare të Hetimit dhe për dijeni Ministrit të Shtetit për Marrëdhëniet me Parlamentin.


IX. RAPORTI I VLERËSIMIT TË TË ARDHURAVE DHE SHPENZIMET BUXHETORE

Ky projektligj nuk ka efekte financiare për buxhetin e Ministrisë së Mbrojtjes.

                                                                                                                  
		

                                                                                                       PROPOZUESI

                                                                                  MINISTRI I MBROJTJES                                                      
		                                                                                   
                                                                                                                    Pirro  Vengu

